
古詩二十七首〈自西京至夷陵作，起明道□年，盡景祐四年。〉

【數詩】

一室曾何掃，居閑俗慮平。二毛經節變，青鑒不須驚。三復磨圭戒，深防悔吝生。四愁

寧敢擬，高詠且陶情。五鼎期君祿，無思死必烹。六奇還自祕，海寓正休兵。七日南山

霧，彪文幸有成。八門當鼓翼，淩厲指霄程。九德方居位，皇猷日月明。十朋如可問，

從此卜嘉亨。

【答錢寺丞憶伊川】

之子問伊川，伊川已春色。綠芷雜芳浦，青溪含白石。山阿昔留賞，屐齒無遺跡。惟有

岩桂花，留芳待歸客。

【書懷感事寄梅聖俞】

相別始一歲，幽憂有百端。乃知一世中，少樂多悲患。〈平聲〉。每憶少年日，未知人

事艱。顛狂無所閡，落魄去羈牽。三月入洛陽，春深花未殘。龍門翠鬱鬱，伊水清潺潺。

逢君伊水畔，一見已開顏。不暇謁大尹，相攜步香山。自茲愜所適，便若投山猿。幕府

足文士，相公方好賢。希深好風骨，迥出風塵間。師魯心磊落，高談羲與軒。子漸口若

訥，誦書坐千言。彥國善飲酒，百盞顏未丹。幾道事閑遠，風流如謝安。子聰作參軍，

常跨破虎韉。子野乃禿翁，戲弄時脫冠。次公才曠奇，王霸馳筆端。聖俞善吟哦，共嘲

為閬仙。惟予號達老，醉必如張顛。洛陽古郡邑，萬戶美風煙。荒涼見宮闕，表裏壯河

山。相將日無事，上馬若鴻翩。出門盡垂柳，信步即名園，嫩籜筠粉暗，淥池萍錦翻。

殘花落酒麵，飛絮拂歸鞍。尋盡水與竹，忽去嵩峰巔。青蒼緣萬仞，杳靄望三川。花草

窺澗竇，崎嶇尋石泉。君吟倚樹立，我醉欹雲眠。子聰疑日近，謂若手可攀。共題三醉

石，留在八仙壇。水雲心已倦，歸坐正杯盤。飛瓊始十八，妖妙猶雙環。寒篁暖鳳觜，

銀甲調雁弦。自製《白雲曲》，始送黃金船。珠簾卷明月，夜氣如春煙。燈花弄粉色，

酒紅生臉蓮。東堂榴花好，點綴裙腰鮮。插花雲髻上，展簟綠陰前。樂事不可極，酣歌

變為歎。〈平聲〉。詔書走東下，丞相忽南遷。送之伊水頭，相顧淚潸潸。臘月相公去，

君隨赴春官。送君白馬寺，獨入東上門。故府誰同在，新年獨未還。當時作此語，聞者

已依然。

【雜言答聖俞見寄兼簡東京諸友】

昔君居洛陽，樂事無時有。竇府富文章，謝墅從親友。豐年政頗簡，命駕時為偶。不問

竹林主，仍攜步兵酒。芬芳弄嘉月，翠綠相森茂。

【聞梅二授德興令戲書】

君家小謝城，為客洛陽裏。綠髮方少年，青衫喜為吏。重湖亂山綠，歸夢寄千里。洛浦

見秋鴻，江南老芳芷。自言北地禽，能感南人耳。京國本繁華，馳逐多英軌。爭歌《白

雪》曲，取酒西城市。朝逢油壁車，暮結青騘尾。歲月倏可忘，行樂方未已。忽爾畏簡

書，翻然浩歸思。江山故國近，風物饒陽美。楚柚煙中黃，吳蓴波上紫。還鄉問井邑，

上堂多慶喜。離別古所難，更畏秋風起。

【戲贈】

莫愁家住洛川傍，十五纖腰聞四方。堂上金尊邀上客，門前白馬係垂楊。春風滿城花滿

樹，落日花光爭粉光。城頭行人莫駐馬，一曲能令君斷腸。

【寄左軍巡劉判官】

遙聽洛城鍾，獨渡伊川水。綠樹鬱參差，行人去無已。因高望京邑，驅馬沿山〈趾〉。

落日亂峰多，龍門何處是？

【罷官後初還襄城弊居述懷十韻回寄洛中舊寮】

路盡見家山，欣然望吾廬。陋巷叩柴扉，迎候遙驚呼。兒童戲竹馬，田里邀籃輿。春桑

鬱已綠，歲事催農夫。朝日飛雉雊，東皋新雨餘。植杖望遠林，行歌登故墟。夙志在一

壑，茲焉將荷鋤。言謝洛社友，因招洛中愚。馬卿已倦客，嚴安猶獻書。行矣方於役，

豈能遂歸歟！

【和聖俞聚蚊】

頹陽照窮巷，暑退涼風生。夫子臥環堵，振衣步前楹。愁煙四鄰起，鳥雀喧空庭。餘景

藹欲昏，眾蚊復薨薨。群飛豈能數，但厭聲營營。抱琴不暇撫，揮麈無由停。散帙復歸

臥，詠言聊寫情。覆載無巨細，善惡皆生成。朽木出眾蠹，腐草為飛螢。書魚長陰濕，

醯雞由鬱蒸。豕鬛固多虱，牛間常聚虻。元氣或壹鬱，播之為孽腥。卑臭乃其類，清虛

非所經。華堂敞高棟，綺疏仍藻扃，金釭瑩椒壁，玉壺含夜冰。終朝事薰祓，豈敢近簷

甍。富貴非苟得，抱節居茅衡。陰牆百蟲聚，下偃眾穢盈。何嘗曲肱樂，但苦聚雷聲。

江南美山水，水木正秋明。自古佳麗國，能助詩人情。喧囂不可久，片席何時征？

【送劉學士知衡州】

揚子懶屬書，平居惟嗜酒。一沐或彌旬，解酲五斗。淡爾輕榮利，何嘗問無有。忍憶四

馬歸，行為一麾守。湘酎自古醇，醽水聞名久。簿領但盈幾，對經不離口。湖田賦稻蟹，

民訟爭壟畝。兀爾即沈冥，安能知可否？聊為寄情樂，豈與素懷偶。藏器思適時，投刃

寧煩手。行當考官績，勿復困罌缶！

【送張屯田歸洛歌〈景祐二年〉】

昔年洛浦見花落，曾作悲歌歌落花。愁來欲遣何可奈？時向金河尋杜家。杜家花雖非絕

品，猶可開顏為之飲。少年意氣易成歡，醉不還家伴花寢。一來京國兩傷春，憔悴窮愁

九陌塵。紅房紫莟處處有，騎馬欲尋無故人。黃河三月入隋河，河水多時悵望多。為憐

此水來何處，中有伊流與洛波。忽聞君至自西京，洗眼相看眼暫明。心衰麵老畏人問，

驚我瘦骨清如冰。今年七月妹喪夫，稚兒孀女啼呱呱。季秋九月予喪婦，十月厭厭成病

軀。端居移病新城下，日不出門無過者。獨行時欲強高歌，一曲未終雙涕灑。可憐明月

與春風，歲歲年年事不同。暫別已嗟非舊態，再來應是作衰翁。感時惜別情無已，無酒

送君空有淚。西歸必有問君人，為道別來今若此。

【述懷送張總之】

鬱鬱河堤綠樹平，送君因得到東城。落花已盡鶯猶囀，垂柳初長蟬欲鳴。去年送客亦曾

到，正值楊花亂芳草。人心不復故時歡，景物自隨時節好。感今懷昔復傷離，一別相逢

知幾時？莫辭今日一尊酒，明日思君難重持。東吳山水天下秀，羨君輕舟片帆逗。江城

月下夜聞歌，淮浦山前朝放溜。樂哉此行時未晚，萬壑千岩不知遠。可憐病客厭京塵，

寂寞淹留已再春。扁舟待得東南下，猶更河橋送幾人！

【送子野】

四時慘舒不可調，冬夏寒暑易鬱陶。春陽著物大軟媚，獨有秋節最勁豪。金方堅剛屏炎

瘴，兌氣高爽清風飆。煙霞破散灝氣豁，山河震發地脈搖。天開寶鑒露寒月，海拍積雪

卷怒潮。光輝通透奪星耀，蟠潛驚奮鬥蜃蛟。高樓精爽毛髮疏，壯懷直恐衝斗杓。欲飛

輕衣上拂漢，擬乘二氣戲鷺濤。念時文法密於織，羈縻束縛不自聊。豈無策議獻人主，

扼持舌在口已膠。當秋且幸際軒豁，誰能兒女聽螗蜩。君方壯歲襟宇快，名聲樂與家聲

高。輕舟從遊山川底，詩酒合興皆翹翹。堪嗟宋玉自悲攪，可並張翰同逍遙。功名富貴

有時到，忍把壯節良辰消。

【送劉十三南遊】

決決汴河流，櫓聲過晚浦。行客問吳山，舟人多楚語。春深紫蘭澤，夏早黃梅雨。時應

賦登眺，聊以忘羈旅。

【與李獻臣宋子京春集東園得節字】

綠野秀可餐，遊驂喜初結。芸局苦寂寥，禁署隔清切。歡言得幽尋，況此及嘉節。鳥哢

已關關，泉流初決決。紫萼繁若綴，翠苕柔可擷。屢期無後時，芳物畏鶗鴂。

【晚泊岳陽】

臥聞岳陽城裏鍾，係舟岳陽城下樹。正見空江明月來，雲水蒼茫失江路。夜深江月弄清

輝，水上人歌月下歸。一闋聲長聽不盡，輕舟短楫去如飛。

【新開棋軒呈元珍表臣】

竹樹日已滋，軒窗漸幽興。人閑與世遠，鳥語知境靜。春光藹欲布，山色寒尚映。獨收

萬慮心，於此一枰競。

【代贈田文初〈景祐四年〉】

感君一顧重千金，贈君白璧為妾心。舟中繡被薰香夜，春雪江頭三尺深。西陵長官頭已

白，憔悴窮愁愧相識。手持玉斝唱《陽春》，江上梅花落如積。津亭送別君未悲，夢闌

酒解始相思。須知巫峽聞猿處，不似荊江夜雪時。

【惠泉亭】

翠壁刻孱顏，煙霞跬步間。使君能愛客，朝夕弄山泉。春岩雨過春流長，置酒來聽山溜

響。鑒中樓閣俯清池，雪裏峰巒開曉幌。須知清興無時已，酒美賓嘉自相對。席間誰伴

謝公吟，日暮多逢山簡醉。淹留桂樹幾經春，野鳥岩花識使君。使君今是尊前客，誰與

山泉作主人？

【過張至秘校莊】

田家何所樂，笞笠日相親。桑條起蠶事，菖葉候耕辰。望歲占風色，寬徭知政仁。樵漁

逐晚浦，雞犬隔前村。泉溜塍間動，山田樹杪分。鳥聲梅店雨，野色柳橋春。有客問行

路，呼童驚候門。焚魚酌白醴，但坐且歡欣。

【行次葉縣】

朝渡汝河流，暮宿楚山曲。城陰日下寒，野氣春深綠。征車倦長道，故國有喬木。行行

漸樂郊、東風滿平陸。

【將至淮安馬上早行學謝靈運體六韻】

晴霞煦東浦，驚鳥動煙林。曙河兼鬥沒，遝嶂隱雲深。寒雞隔樹起，曲塢留風吟。征夫

倦行役，秋興感登臨。衡皋積塗迥，江蘺香露沈。行矣歲華晚，歸與勞歎音。

【自岐一作「枝」江山行至平陸驛五言二十四韻】

岐一作「枝」江望平陸，百里千餘嶺。蕭條斷煙火，莽蒼無人境。峰巒互前後，南北失

壬丙。天秋雲愈高，木落歲方冷。水涉愁蜮射，〈含沙也。〉林行憂虎猛。萬仞懸岩崖，

一彴履枯梗。緣危類猨猱，陷淖若鼃黽。腰輿懼傾撲，煩馬倦鞭警。攀躋誠畏途，習俗

羨蠻獷。度隘足雖，因高目還騁。九野畫荊衡，群山亂巫郢。煙嵐互明滅，點綴成圖屏。

時時度深谷，往往得佳景。翠樹鬱如蓋，飛泉溜垂綆。幽花亂黃紫，蒨粲弄光影。山鳥

囀成歌。寒蜩嘒如哽。登臨雖云勞，巨細得周省。晨裝趁徒旅，夕宿訪閭井。村暗水茫

茫，雞鳴星耿耿。登高近佳節，歸思時引領。溪菊薦山尊，田鴽佑烹鼎。家近夢先歸，

夜寒衾屢整。崎嶇念行役，昔宿已為永。豈如江上舟，棹歌方酩酊。〈初泛舟荊江，棋

酒甚歡，故有此句。〉

【春日西湖寄謝法曹歌】

西湖春色歸，春水綠於染。群芳爛不收，東風落如糝。〈西糊者，許昌勝地也。〉參軍

春思亂如雲，白髮題詩愁送春。〈謝君有「多情未老已白髮，野思到春如亂雲」之句。

〉遙知湖上一尊酒，能憶天涯萬里人。萬里思春尚有情，忽逢春至客心驚。雪消門外千

山綠，花發江邊二月晴。少年把酒逢春色，今日逢春頭已白。異鄉物態與人殊，惟有東

風舊相識。

【答謝景山遺古瓦硯歌】

火數四百炎靈銷，誰其代者當塗高。窮奸極酷不易取，始知文景基扃牢。坐揮長喙啄天

下，豪傑競起如蝟毛。董呂傕汜相繼死，紹術權備爭咆咻。力強者勝怯者敗，豈較才德

為功勞。然猶到手不敢取，而使螟蝗生蝮蜪。子丕當初不自恥，敢謂舜禹傳之堯。得之

以此失亦此，誰知三馬食一槽。當其盛時爭意氣，叱吒雷雹生風飆。干戈戰罷數功閥，

周蔑方召堯無皋。英雄致酒奉高會，巍然銅雀高岧岧。圓歌宛轉激清微，妙舞左右回纖

腰。一朝西陵看拱木，寂寞繐帳空蕭蕭。當時淒涼已可歎，而況後世悲前朝。高台已傾

漸平地，此瓦一墜埋蓬蒿。苔文半滅荒土蝕，戰血曾經野火燒。敗皮弊網各有用，誰使

鐫鑱成凸凹。景山筆力若牛弩，句遒語老能揮毫。嗟予奪得何所用，簿領朱墨徒紛淆。

走官南北未嘗舍，緹襲三四勤緘包。有時屬思欲飛灑，意緒軋軋難抽繰。舟行屢備水神

奪，往往冥晦遭風濤。質頑物久有精怪，常恐變化成靈妖。名都所至必傳玩，愛之不換

魯寶刀。長歌送我怪且偉，欲報慚愧無瓊瑤。

【古瓦硯】

磚瓦賤微物，得廁筆墨間。於物用有宜，不計醜與妍。金非不為寶，玉豈不為堅。用之

以發墨，不及瓦礫頑。乃知物雖賤，當用價難攀。豈惟瓦礫爾，用人從古難！

【新營小齋鑿地爐輒成五言三十九韻】

霜降百工休，居者皆入室。墐戶畏初寒，開爐代溫律。規模不盈丈，廣狹足容膝。軒窗

共幽窳，竹柏助蒙密。辛勤慚巧官，窮賤守卑秩。無術政奚為，有年秋屢實。文書少期

會，租訟省鞭抶。地僻與世疏，官閑得身佚。荊蠻苦卑陋，氣候常壹鬱。天日每陰翳，

風飆多凜冽溧。衰顏慘時晚，病骨知寒疾。蠻床倦晨興，籃輿厭朝出。近樵采，僮僕史

嗬叱。御歲畜蹲鴟，饋客薦包橘。霜薪吹晶熒，石鼎沸啾唧。披方養丹砂，候節煎〈去

聲〉秋術。西鄰有高士，轗軻臥蓬蓽。鶴髮善高談，鮐背便炙熨。披裘屢相就，束縕亦

時乞。傳經伏生老，愛酒揚雄吃。晨灰暖餘杯，夜火爆山栗。無言兩忘形，相對或終日。

微生慕剛毅，勁強〈去聲〉早難屈。自從世俗牽，常恐天性失。仰茲微官祿，養此多病

質。省躬由一言，無枉慕三黜。因知吏隱樂，漸使欲心窒。面壁或僧禪，倒冠聊酒逸。

螟蛉輕二豪，一馬齊萬物。啟期為樂三，叔夜不堪七。負薪幸有瘳，舊學頗思述，興亡

閱今古，圖籍羅甲乙。魯冊謹會盟，周公彖凶吉。詳明左丘辯，馳騁馬遷筆。金石互鏗

鍧，風雲生倏忽。豁爾一開卷，慨然時掩帙。浮沈恣其間，適若遂聱耴。吾居誰云陋，

所得乃非一。五斗豈須慚，優遊歲將畢。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

